
Inummut ulorianartorsiortitsisumik pinerluttarnerup meeqqat inuusuttullu 18-nit inorlugit ukiullit 

akornanni annertusigaluttuinnartup pinaveersaartinnissaa siunertaralugu, suliniutit suut 

aallartittariaqarnersut pillugit apeqquteqaat aallaavigalugu siunnersuut. 

(Inatsisartunut ilaasortaq Bo Martinsen, Demokraatit) 

 

Demokraatit Inatsisartunut ilaasortaatitaata Bo Martinsen-ip oqallinnermut matumunnga 

pingaaruteqartumut aallarniineranut qujanaq. 

 

Meeqqat, inuusuttullu inummut ulorianartorsiortitsisumik pinerluttarnerat inuiaqatigiinni 

unamminarnersaasut imaannaanngitsut ilagaat. Inuusuttut inoqatimi inuunerinut, killissaannut, 

toqqissisimanissaannullu ataqqinnikkunnaaraangamik ataasiaannarluni pineq ajorpoq. Ataatsimoornitsinni 

sequmittoqalerneranik ersiutaasarpoq. Tamanna pillugu pinerluffiusoq iliuuseqarfigisariaqarparput,  

pingaarnerpaatullu pinerluttoqarnissaata pinngitsoortinneqarnissaa sulissutigalugu. 

 

Demokraatit isumaqarput, ersarissumik aamma kingunilimmik eqqartuusseriaaseq inuiaqatigiit 

toqqissisimanissaannut aalajangiisuusoq. Nakuuserneq, naapertuilluanngitsuliorfiginninnerlu 

kingunissaqartut tamanut, aamma inuusuttunut ersarissaaq. Naapertuilluartumik ingerlasoqarneranik 

isiginninnermi pingaarutillit ilagaat, inuusuttorpassuarnillu iluamik inuusunik, ulluinnarminnillu 

toqqissisimanissaminik, ataqqinnissuseqarnissamillu kissaateqartunut illersueqataalluni. Inuusuttut 

imaannaanngitsumik inatsisinik unioqqutitsigaangata piaartumik qisuariartoqartassaaq, 

kinguneqartitsisoqartarlunilu. Pinerluttuliortarnerlu suunngitsutut nassuiarneqanngisaannarsinnaanera 

inuiaqatigiit aalajangiusimassallugu. 

 

Kisianni akiliisitsinikkut imaluunniit pineqaatissiinikkut pillaasarnikkuinnaq ajornartorsiut 

qaangerneqarsinnaanngilaq. Allannguerusukkutta, patsisaasut suliarissallugit merserissanngilarput. 

Inuusuttorpassuit pinerluttuliortalersartut sumiginnarneqarsimasarput, toqqissisimasimaneq ajorput, 

aaqqissuussaasumillu inuuneqarnissartik amigaatigisarlugu. Inersimasut qanilaartut, sinaakkutit 

aalajangersimasut, maligassiuisullu tatiginartut pisariaqartittarpaat. Tamanna pillugu pinaveersaartitsineq, 

ataatsimoornerit, inuillu inuusuttunut qanittut soorlu angajoqqaat, ilinniartitsisut, sungiusaasut, 

perorsaasullu aningaasaliiffigissavagut. 

 

Pitsaasunik suliniuteqareerpoq, soorlu assersuutigalugu Inuuneritta III-mi inuit peqqissusaat pillugu suliniut. 

Siusissumik iliuuseqarneq pillugu kommunit arlaqartut aamma politiinik, najukkanilu suleqatigisanik 

qanimut suleqateqarput. Inuusuttut pinerluuteqaratarsinnaasut piffissaagallartillugu takuneqarlutillu 

ikiorneqarniassammata, suliniutit taakkua nukittorsarneqarnissaat, ataqatigiissaarneqarnissaallu 

pingaaruteqarpoq. 

Ilutigisaanik pissutsit atugarliortitsisut ammasumik oqaloqatigiissutiginissaannut sapiissuseqartariqarpugut. 

Meerarpassuit angerlarsimaffinni allanngujuissutsimik, toqqissisimanermik, pitsaasumillu maligassiuisunik 

amigaateqarlutik peroriartorput. Angajoqqaanut tapersersuinerussaagut, ulluunerani paaqqinnittarfinnik 

nukittunerusunik, atuarfinnik akuunerusunik, meeqqallu aamma inuusuttut tamat ataatsimoornermi 

peqataasutut misigisimaffissaannik sunngiffimmi sammisanik pilersitsissaagut. Pinerluttuliortarneq 

utoqqatsissutigineqassanngilaq, pinaveersaartinneqassaarli. 

 

Marloqiusamik ingerlasoqarnissaa Demokraatit kissaatigaat. Pinerluttuliortarnermut 

kinguneqartitsisassaagut, ilutigisaanilli aamma inuusuttut pinerluttuliortalernissaasa 

pinngitsoortinneqarnissaanik sulinitsinni siunnerfilimmik sulissalluta. Oqartussat, atuarfiit, politiit, 

peqatigiiffiit, ilaquttallu akornanni suleqatigiittoqartariaqarpoq. Akisussaaffimmik 

tiguseqatigiittariaqarpugut. 

 

Meerartatta, inuusuttortattalu pinerluttuliornermi eqqugaanissaannut, pinerluttuliornissaannullu 

illersornerisigut saperata peqatigiilluta takutittariaqarparput. Taamaattumik iliuuseqarnissarput 

pingaaruteqarpoq, tamannalu aalajangeriataallaqqissusilimmik, isumatusaartumik, 

akisussaassuseqartumillu pisariaqarluni. 

 

Taakkuupput oqallinnermut Demokraatit maannamut isummersuutigerusutaat. 


